
Efni: Umsögn Reykjavíkurborgar um drög að reglugerð um Menntamálastofnun  

Vísað er til tilkynningar í samráðsgátt, dags. 11. janúar sl., þar sem kynnt eru til samráðs drög að 

reglugerð um Menntamálastofnun.  

Eftirfarandi eru athugasemdir Reykjavíkurborgar:  

Í 5. gr. draga að reglugerð um Menntamálastofnun kemur fram að Menntamálastofnun skuli sjá 

grunnskólanemum fyrir vönduðum námsgögnum sem uppfylla kröfur aðalnámskrár grunnskóla og 

koma til móts við ólíkar þarfir nemenda. Stofnuninni er heimilt að sjá öðrum skólastigum fyrir 

námsgögnum eftir því sem ráðherra ákveður og fé er veitt til. 

Bent er á mikilvægi þess að sama gildi um leikskólann og grunnskólann. Mikilvægt er að 

Menntamálastofnun víkki út verksvið sitt og þjóni leikskólanum, fyrsta skólastigi barnsins, með sama 

hætti og grunnskólanum. Í leikskólanum er ekki síður þörf fyrir góð námsgögn þar sem tekið er mið af 

nýjustu þekkingu og áhersla lögð á fjölbreyttan hóp og ólíkar þarfir barnanna.  

Í 6. gr. draga að reglugerðinni er fjallað um náms- og gæðamat. Greinin er að mestu miðuð að 

grunnskólanum, mælingum og prófum og ytra mat nefnt án þess að leikskólinn sé tilgreindur. Ytra mat 

í leikskólum á vegum Menntamálastofununar þarf að efla þar sem mjög fáir leikskólar eru metnir árlega. 

Forsendur þróunar leikskóla er öflugt ytra og innra mat sem styrkir og stuðlar að umbótastarfi 

leikskólanna. Til að markmið mats og eftirlits með gæðum starfs í leikskólum náist, til samræmis við 

17. gr. laga um leikskóla nr. 90/2008, er mikilvægt að samhliða ytra mati sveitarfélaga fjölgi 

Menntamálstofnun verulega leikskólum sem fá ytra mat stofnunarinnar.  

 

Þá er á það bent að í drögum að reglugerð um Menntamálastofnun er ekki vikið að heimildum 

Menntamálastofnunar til vinnslu persónuupplýsinga. Lögð er áhersla á að bæði í lögum um 

Menntamálastofnun og reglugerð um stofnunina komi skýrt fram hvaða vinnsluheimildir eru til staðar, 

ekki síst út frá hagsmunum ábyrgðaraðila persónuupplýsinga í skilningi laga um persónuvernd og 

vinnslu persónuupplýsinga nr. 90/2018.  

